
 

 

 

 

 

 
 
 

ᓄᓇᕗᑦ ᒐᕙᒪᖓ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 

 
 
 

2014/2015 

ᐊᕐᕌᒍᑕᒫᖅᓯᐅᑎ ᐅᓂᒃᑳᖅ ᐃᓅᓕᓴᖅᑕᐅᓂᕐᒧᑦ 

ᓇᓪᓕᐅᒃᑯᒫᑦ ᐊᐅᓚᑕᐅᓂᖏᓐᓄᑦ 

 
 

ᑐᑭᒧᐊᒃᑎᑦᑎᔨᒥᑦ ᐃᓅᓕᓴᖅᑕᐅᓂᕐᒧᑦ 

ᓇᓪᓕᐅᒃᑯᒫᓂᑦ 



 

 

 ᒪᑉᐱᒐᖅ 2   6ᓂᑦ 

 

ᒪᓕᒐᖅᑎᒍᑦ ᐱᔪᓐᓇᕐᓂᖅ 

 

ᒪᓕᒐᖅᑎᒍᑦ ᐊᐅᓚᑕᐅᓂᖓ ᐋᓐᓂᐊᖅᑐᓕᕆᓂᕐᒧᑦ ᓄᓇᕗᒻᒥ ᓇᒃᓴᖅᑕᐅᓚᐅᕐᒪᑦ ᓄᓇᑦᓯᐊᕐᒥᑦ 

(ᓄᓇᕗᒻᒥ ᒪᓕᒐᐅᓕᖅᑐᓂ) ᒪᓕᓪᓗᓂ ᑖᔅᓱᒥᖓ ᓄᓇᕗᒻᒥ ᒪᓕᒐᖓᓂ. ᑖᓐᓇ ᐃᓅᓕᓴᖅᑕᐅᓂᕐᒧᑦ 

ᓇᓪᓕᐅᒃᑯᒫᑦ ᒪᓕᒐᖅ (“ᒪᓕᒐᖅ”) ᒪᓕᒐᕆᔭᐅᔪᖅ ᑭᓇ ᓇᓪᓕᐅᒃᑯᒫᖃᕐᒪᖔᖅ ᑕᕝᕙᙵ ᓄᓇᕗᒻᒥ 

ᐋᓐᓂᐊᖅᑐᓕᕆᓂᕐᒧᑦ ᓇᓪᓕᐅᒃᑯᒫᖏᓐᓂ ᐊᒻᒪ ᐊᑭᓕᐅᑎᖏᑦ ᐃᑲᔫᓯᐊᕐᓄᑦ ᓇᓪᓕᐅᒃᑯᒫᖃᖅᑐᓄᑦ 

ᐋᓐᓂᐊᖅᑐᓕᕆᓂᕐᒧᑦ ᐱᔨᑦᑎᕋᐅᑎᓄᑦ.   

 

ᐃᓚᖓ 23(1) ᑕᕝᕙᓂ ᐃᓅᓕᓴᖅᑕᐅᓂᕐᒧᑦ ᓇᓪᓕᐅᒃᑯᒫᑦ ᒪᓕᒐᖓᓂ ᐊᑐᓕᖁᔨᖕᒪᑦ ᒥᓂᔅᑕᕆᔭᐅᔪᖅ 

ᑲᒪᒋᔭᖃᖅᑐᖅ ᒪᓕᒐᕐᒥᑦ ᑎᒃᑯᐊᖅᓯᓗᓂ ᑐᑭᒧᐊᒃᑎᑦᑎᔨᒥᑦ ᐃᓅᓕᓴᖅᑕᐅᓂᕐᒧᑦ ᓇᓪᓕᐅᒃᑯᒫᓄᑦ 

(“ᑐᑭᒧᐊᒃᑎᑦᑎᔨ”). ᑐᑭᒧᐊᒃᑎᑦᑎᔨ ᑲᒪᒋᔭᖃᖅᑐᖅ ᐊᓪᓚᕝᕕᓕᕆᔾᔪᑎᖏᓐᓂ ᒪᓕᒐᐅᔫᑉ ᐊᒻᒪ 

ᒪᓕᖁᔭᐅᔪᓂ ᐃᒪᐃᓕᐅᕐᓗᓂ:   

(ᐃ) ᖃᐅᔨᓴᕐᓂᒃᑯᑦ ᐱᔪᓐᓇᕐᓂᕆᔭᐅᔪᖅ ᐃᓄᖕᓄᑦ ᓇᓪᓕᐅᒃᑯᒫᑎᒍᑦ ᐱᔨᑦᑎᕋᐅᑎᓂᑦ  

(ᐱ) ᖃᐅᔨᓴᕐᓂᒃᑯᑦ ᐊᑭᓕᒃᓴᐃᑦ ᐊᑭᓕᒐᒃᓴᐅᔪᑦ ᓇᓪᓕᐅᒃᑯᒫᑎᒍᑦ ᐱᔨᑦᑎᕋᐅᑎᓄᑦ ᐊᒻᒪ  

(ᑎ) ᐊᖏᖅᑎᐅᓗᓂ ᐊᑭᓖᓂᕐᒧᑦ ᐊᑭᐅᔪᓂᑦ ᖃᐅᔨᓴᖅᑕᐅᓯᒪᔪᓂᑦ ᑎᑎᕋᖅᓯᒪᔪᖅ (ᐱ) 

ᓴᓂᕐᕙᖅᑕᐅᓯᒪᔪᑦ ᑮᓇᐅᔭᓂᑦ. 

(i) ᐋᓐᓂᐊᖅᑐᓕᕆᔨᒧᑦ ᐱᔨᑦᑎᕋᓚᐅᖅᑐᒧᑦ ᓇᓪᓕᐅᒃᑯᒫᑎᒍᑦ ᐱᔨᑦᑎᕋᐅᑎᒥᑦ 

ᐅᕝᕙᓘᓐᓃᑦ ᐃᓄᖕᒧᑦ ᐊᖑᑎᐅᑉ ᐊᕐᓇᕐᓘᓐᓃᑦ ᑭᒡᒐᖅᑐᕐᓗᒍ, ᐅᕝᕙᓘᓐᓃᑦ   

(ii) ᓇᓪᓕᐅᑯᒫᖃᖅᑐᒧᑦ ᐃᓄᖕᒧᑦ ᓇᓪᓕᐅᒃᑯᒫᑎᒍᑦ ᐱᔨᑦᑎᕋᖅᑕᐅᓚᐅᖅᑐᒧᑦ 

ᒪᓕᓪᓗᓂ ᐃᓚᖓ 5 ᑕᕝᕙᙵ ᐃᓅᓕᓴᖅᑕᐅᓂᕐᒧᑦ ᓇᓪᓕᐅᒃᑯᒫᑦ ᒪᓕᒐᖓᓂ. 

 

ᐃᓚᖓ 24 ᐱᖁᔨᔪᖅ ᑐᑭᒧᐊᒃᑎᑦᑎᔨᒥᑦ ᑐᓂᓯᓗᓂ ᐊᕐᕌᒍᓕᒫᖅᓯᐅᑎᒥᑦ ᐅᓂᒃᑳᕐᒥᑦ 

ᐃᓅᓕᓴᖅᑕᐅᓂᕐᒧᑦ ᓇᓪᓕᐅᒃᑯᒫᑦ ᐊᐅᓚᑕᐅᓂᖏᓐᓄᑦ (ᓄᓇᕗᒻᒥ ᐋᓐᓂᐊᕕᓕᐊᕐᓂᕐᒧᑦ 

ᓇᓪᓕᐅᒃᑯᒫᖏᑦ) ᒥᓂᔅᑕᕆᔭᐅᔪᒧᑦ ᓴᖅᑭᑕᐅᓂᐊᕐᒪᑦ ᒪᓕᒐᓕᐅᕐᕕᖕᒥᑦ.   

 

ᑕᒪᕐᒥ ᑕᑯᓗᒍ ᖃᓄᐃᓕᖓᓂᖓ ᐋᓐᓂᐊᖅᑐᓕᕆᓂᕐᒧᑦ ᐱᔨᑦᑎᕋᐅᑏᑦ ᓄᓇᕗᒻᒥ 

 

ᐊᐅᓚᑕᐅᓂᖓ ᐊᑐᐃᓐᓇᐅᑎᑕᐅᓂᖓᓗ ᐋᓐᓂᐊᖅᑐᓕᕆᓂᕐᒧᑦ ᐱᔨᑦᑎᕋᐅᑎᓄᑦ ᓄᓇᕗᒻᒥ 

ᐃᓕᖃᓯᐅᔾᔭᐅᓯᒪᔪᖅ ᐊᐅᓚᓂᕆᕙᒃᑕᓕᒫᖏᓐᓄᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ (“ᐱᓕᕆᕝᕕᒃ”). 

ᐱᓕᕆᕝᕕᐅᔪᖅ ᐊᕕᒃᓯᒪᓂᐅᔪᓂ ᐊᓪᓚᕝᕕᖕᒥᑦ ᐃᓂᖃᖅᑐᑦ ᐱᖓᓱᓂ ᐊᕕᒃᑐᖅᓯᒪᔪᓂ, 

ᐊᐅᓚᑦᑎᓲᖑᓪᓗᑎ ᐋᓐᓂᐊᖅᑐᓕᕆᓂᕐᒧᑦ ᐱᔨᑦᑎᕋᐅᑎᓂᑦ ᓄᓇᓕᖏᓐᓄᑦ. ᑖᒃᑯᐊ ᐊᕕᒃᑐᖅᓯᒪᔪᓂ 

ᐊᓪᓚᕝᕕᐅᔪᑦ ᐸᓐᓂᖅᑑᒦᑦᑐᖅ (ᕿᑭᖅᑖᓗᖕᒥᑦ), ᑲᖏᖅᖠᓂᕐᒥᑦ (ᑭᕙᓪᓕᕐᒥᑦ), ᐊᒻᒪ ᐃᖃᓗᒃᑑᑦᑎᐊᕐᒥᑦ 

(ᕿᑎᕐᒥᐅᓂ). ᐃᖃᓗᓐᓂ ᐊᐅᓚᓂᖏᑦ ᐃᓛᒃᑯᑦ ᑲᒪᒋᔭᐅᓲᑦ.  

 

ᐋᓐᓂᐊᖅᑐᓕᕆᓂᕐᒧᑦ ᐱᔨᑦᑎᕋᐅᑏᑦ ᓄᓇᕗᒻᒥ ᑐᙵᕕᖃᖅᑐᖅ ᓯᕗᓪᓕᖅᐹᒥᑦ ᐋᓐᓂᐊᕕᓕᐊᕐᓂᕐᒧᑦ 

ᒪᓕᓪᓗᑎᒃ; ᓲᕐᓗ ᑕᑯᔭᖅᑐᕐᓂᖅ ᐃᓚᒌᓄᑦ ᓘᒃᑖᒥᑦ, ᐅᖃᖃᑎᖃᕐᓂᖅ ᐋᓐᓂᐊᓯᐅᖅᑎᓂᑦ, ᐊᒻᒪ 

ᐅᖃᐅᔾᔨᒋᐊᖅᑕᐅᓂᖅ ᐄᔭᒐᓕᕆᔨᒧᑦ ᓯᕗᓪᓕᖅᐹᒥᑦ ᐋᓐᓂᐊᕕᓕᐊᕐᓂᕐᒨᖓᔪᑦ. ᓄᓇᕗᒻᒥ ᓄᓇᓕᖕᓂᑦ 

24ᓂᑦ ᐋᓐᓂᐊᕕᑕᖃᖅᑐᖅ, ᐃᓚᖃᓯᐅᔾᔨᓗᒋᑦ ᐋᓐᓂᐊᕕᐅᔪᑦ ᑲᖏᖅᖠᓂᕐᒥᑦ ᐊᒻᒪ ᐃᖃᓗᒃᑑᑦᑎᐊᕐᒥᑦ, 

ᒪᕐᕉᓐᓂᒃ ᐅᖁᒪᐃᓐᓂᕐᓂᐊᕐᕕᓂ /ᐋᓐᓂᐊᕐᕕᐊᓛᓂᒃ (ᐃᖃᓗᓐᓂ ᑲᖏᖅᖠᓂᕐᒥᓪᓗ), ᐊᑕᐅᓯᖅ 

ᐃᓚᒌᓄᑦ ᑕᑯᔭᐅᕕᒃ (ᐃᖃᓗᓐᓂ) ᐊᒻᒪ ᐊᑕᐅᓯᕐᒥᑦ ᐋᓐᓂᐊᕕᐊᓗᒻᒥ ᐃᖃᓗᓐᓂ. ᐱᔨᑦᑎᕋᐅᑕᐅᔪᑦ 



 

 

 ᒪᑉᐱᒐᖅ 3   6ᓂᑦ 

 

ᕿᑭᖅᑕᓂ ᐋᓐᓂᐊᕕᐊᓗᖓᓂ ᐃᓚᖃᖅᑐᖅ 24ᓄᑦ-ᐃᑲᕐᕋᓄᑦ ᑐᐊᕕᕐᓇᖅᑐᓕᕆᓂᕐᒥᑦ ᐊᒻᒪ, 

ᐅᓂᑦᓯᒪᔪᓕᕆᓂᖅ (ᐃᓚᖃᖅᑐᖅ ᐃᕐᓂᓱᖅᑐᓕᕆᓂᕐᒥᑦ, ᓱᕈᓯᕐᓂᑦ ᐋᓐᓂᐊᖅᑐᓕᕆᓂᕐᒥᑦ ᐊᒻᒪ 

ᑐᖁᓕᖅᑐᓂᑦ ᑲᒪᒋᔭᖃᕐᓂᕐᒥᑦ), ᐱᓚᒃᑐᐃᓂᕐᒧᑦ ᐱᔨᑦᑎᕋᐅᑏᑦ, ᐊᐅᖏᖅᓰᓂᕐᒧᑦ ᐱᔨᑦᑎᕋᐅᑏᑦ, 

ᑕᕐᕋᖅᑐᕐᓂᕐᒥᑦ ᐊᒻᒪ ᐊᓂᖅᑎᕆᓂᕐᒧᑦ ᐃᓗᐊᖅᓴᑎᑦᑎᓂᕐᒥᑦ.  

 

ᓄᓇᕗᒻᒥ ᓯᕗᓪᓕᖅᐹᒥᑦ ᐋᓐᓂᐊᖅᑐᓕᕆᔨᐅᔪᑦ ᐃᓚᒌᓄᑦ ᓘᒃᑖᖑᖃᑦᑕᖅᑐᑦ ᐊᒻᒪ ᓄᓇᓕᓐᓂ 

ᐋᓐᓂᐊᓯᐅᖅᑏᑦ. ᐱᓕᕆᕝᕕᐅᔪᖅ ᓇᓂᓯᓲᑦ ᐊᒻᒪ ᐃᖅᑲᓇᐃᔮᖅᑖᖅᑎᑦᑎᓲᑦ ᐋᓐᓂᐊᓯᐅᖅᑎᖏᓐᓂ 

ᓘᒃᑖᖏᓐᓂᓪᓗ. ᐋᓐᓂᐊᖅᑐᓕᕆᔨᕐᔪᐊᕆᔭᐅᔪᒥᑦ ᐱᔨᑦᑎᕋᐅᑏᑦ ᐊᑐᐃᓐᓇᐅᑎᑕᐅᓲᖅ ᓄᓇᕘᑉ 

ᑕᑯᔭᐅᕕᒋᕙᒃᑕᖏᓐᓂ ᐋᑐᕚᒥ, ᐅᐃᓂᐱᒡᒥ, ᔭᓗᓇᐃᕝᒥ ᐊᒻᒪ ᐃᐊᑦᒪᓐᑕᓐᒥᑦ.  

 

ᐊᑕᐅᓯᕐᒥᒃ ᐱᖓᓲᓕᖅᑲᖓᔪᓂᒃ ᑕᐃᑲᓂ ᐱᓕᕆᕝᕕᐅᔫᑉ ᑲᑎᓪᓗᒋᑦ ᐊᐅᓚᕆᐊᖃᕐᓂᖏᓐᓄᑦ 

ᓴᓂᕐᕙᖅᑕᐅᓯᒪᔪᑦ ᑮᓇᐅᔭᖅᑎᒍᑦ ᐊᑐᖅᑐᒃᓴᓂᑦ ᐊᑐᖅᑕᐅᓲᖅ ᐊᑭᐅᔪᓄᑦ ᐋᓐᓂᐊᕕᓕᐊᕆᐊᖃᕐᓂᕐᒧᑦ 

ᖃᖓᑦᑕᐅᑎᓄᑦ ($64,686,706) ᐊᒻᒪ ᓘᒃᑐᒧᑦ ᐋᓐᓂᐊᕕᖕᒥᓪᓗ ᐱᔨᑦᑎᕋᖅᑕᐅᓂᕐᒧᑦ 

($57,140,612) ᓄᓇᕘᑉ ᓯᓚᑖᓂ. ᐱᔾᔪᑎᒋᓗᒍ ᓄᓇᕗᒻᒥ ᐃᓄᑭᓐᓂᖏᓐᓄᑦ ᐊᒻᒪ 

ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᒃᓴᓂᑦ ᐊᒥᒐᕐᓂᖓᓄᑦ (ᓲᕐᓗ ᓱᖅᑯᐃᓇᓱᖕᓂᕐᒧᑦ ᐊᑐᕈᓐᓇᖅᑐᑦ ᐊᒻᒪ 

ᐃᓄᖕᓄᑦ ᐋᓐᓂᐊᖅᑐᓕᕆᓂᕐᒧᑦ  ᖃᐅᔨᓇᓱᐊᕐᓂᕐᒥᑦ), ᐋᓐᓂᐊᕕᓕᐊᕆᐊᓖᑦ ᐊᒻᒪ 

ᐋᓐᓂᐊᖅᑐᓕᕆᔨᒻᒪᕆᓐᓂ ᑕᑯᔭᕆᐊᓖᑦ ᐊᐅᓪᓚᖃᑦᑕᕆᐊᖃᕐᒪᑕ ᓄᓇᕘᑉ ᓯᓚᑖᓄᑦ. ᐋᓐᓂᐊᕕᐅᔪᑦ 

(ᑲᖏᖅᖠᓂᕐᒥᑦ ᐊᒻᒪ ᐃᖃᓗᒃᑑᑦᑎᐊᕐᒥᑦ), ᐊᒻᒪ ᕿᑭᖅᑖᓂ ᐋᓐᓂᐊᕕᐊᓗᖓ, ᐊᔪᕈᓐᓃᕈᑕᐅᓕᖅᑐᑦ 

ᓄᓇᕗᒻᒥ ᐃᓐᓄᑉᐸᓪᓕᐊᓐᓂᖏᓐᓄᑦ ᐊᒻᒪ ᐊᒥᓲᓂᖅᓴᓂᑦ ᐱᔨᑦᑎᕋᕈᓐᓇᖅᓯᓪᓗᑎᑦ ᓄᓇᕗᒻᒥ.  

 

ᓄᓇᕗᒻᒥ ᐋᓐᓂᐊᕕᓕᐊᕈᓐᓇᐅᑎᒧᑦ ᓇᓪᓕᐅᒃᑯᒫᑦ 

 

ᒪᓕᒐᐅᔪᖅ ᐊᐅᓚᑦᑎᓲᖅ ᑕᐅᒃᑯᓂᖓ ᓇᓪᓕᐅᒃᑯᒫᖃᖅᑐᓄᑦ ᓄᓇᕗᒻᒥ ᐋᓐᓂᐊᕕᓕᐊᕈᓐᓇᐅᑎᐅᑉ 

ᓇᓪᓕᐅᒃᑯᒫᖏᓐᓂ ᐊᒻᒪ ᐊᑭᓕᐅᑎᒃᓴᐅᔪᓂᑦ ᐃᑲᔫᓯᐊᖑᔪᓄᑦ ᓇᓪᓕᐅᒃᑯᒫᑎᒎᖓᔪᓄᑦ 

ᐃᓅᓕᓴᖅᑕᐅᓂᕐᒧᑦ ᐱᔨᑦᑎᕋᐅᑎᓄᑦ. ᓄᓇᕗᒻᒥ ᐋᓐᓂᐊᕕᓕᐊᕈᓐᓇᐅᑎᐅᑉ ᓇᓪᓕᐅᒃᑯᒫᖏᑦ 

ᑲᒪᒋᔭᐅᓲᖅ ᐱᓕᕆᕝᕕᐅᔪᒧᑦ ᐱᕈᐃᒐᓱᙱᑦᑐᒃᑯᑦ. ᓇᓪᓕᐅᒃᑯᒫᖃᖅᑎᑕᐅᔪᑦ 

ᐋᓐᓂᐊᕕᐊᓗᓕᐊᕈᓐᓇᕐᓂᕐᒧᑦ ᐱᔨᑦᑎᕋᐅᑏᑦ ᐊᑐᐃᓐᓇᐅᔪᑦ ᓄᓇᕗᒻᒥ ᐊᓯᖓᑎᒍᑦ ᒪᓕᒐᖅᑎᒍᑦ -  

ᐋᓐᓂᐊᕕᐊᓗᖕᒧᑦ ᓇᓪᓕᐅᒃᑯᒫᑦᓴᑦ ᐊᒻᒪ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 

ᒪᓕᒐᖓᑎᒍᑦ.  

 

ᐱᔪᓐᓇᖅᑎᑕᐅᓂᖅ 

 

ᐱᔪᓐᓇᖅᑎᑕᐅᓯᒪᓂᖅ ᓄᓇᕗᒻᒥ ᐋᓐᓂᐊᕕᓕᐊᕈᓐᓇᕐᓂᕐᒧᑦ ᓇᓪᓕᐅᒃᑯᒫᖏᑦ ᓇᓗᓇᐃᖅᓯᒪᔪᑦ 

ᐃᓚᖓᓂ 3(1), (2) ᐊᒻᒪ (3) ᑕᐃᑲᓂ ᒪᓕᒐᕐᒥᑦ. ᐱᓕᕆᕝᕕᐅᔪᖅ ᒪᓕᖃᑦᑕᕐᒥᔪᖅ ᑲᓇᑕᒥ ᓄᓇᐃᑦ 

ᐊᕕᑦᑐᖅᓯᒪᓂᖏᓐᓄᑦ/ᓄᓇᕗᒻᒧᓪᓗ ᐊᖏᕈᑎᒥᑦ ᑖᑦᓱᒧᖓ ᐱᔪᓐᓇᖅᑎᑕᐅᓂᕐᒧᑦ ᐊᒻᒪ 

ᓄᑦᑕᖅᑕᐅᓂᕐᒧᑦ. 

 

ᓄᓇᕗᒻᒥᐅᓕᒫᑦᑎᐊᑦ ᓇᓪᓕᐅᒃᑯᒫᖃᖅᑎᑕᐅᔪᑦ, ᐊᒻᒪ ᐊᑐᕈᓐᓇᖅᑎᑕᐅᔪᑦ, ᓇᓪᓕᐅᒃᑯᒫᑎᒍᑦ 

ᐋᓐᓂᐊᖅᑐᓕᕆᓂᕐᒧᑦ ᐱᔨᑦᑎᕋᖅᑕᐅᓂᕐᒧᑦ ᒪᓕᒋᐊᖃᖅᑐᓂᑦ ᒪᓕᓪᓗᓂ. ᓄᓇᖃᖅᑐᖅ  ᑐᑭᖃᖅᑐᖅ 

ᐃᓄᒃ ᒪᓕᒐᖅᑎᒍ ᐃᓯᖅᓯᒪᔪᓐᓇᖅᑐᖅ, ᒫᓃᒍᓐᓇᖅᑐᕐᓘᓐᓃᑦ, ᑲᓇᑕᒥ, ᐊᖏᕐᕋᖃᖅᑐᓂ ᓄᓇᕗᒻᒥ 

ᐊᒻᒪ ᑕᒫᓃᒐᔪᓲᖑᓪᓗᓂ ᐃᓚᒋᔭᐅᙱᑦᑐᖅ ᐳᓚᕋᖅᑎ, ᐃᖅᑲᓇᐃᔭᕆᐊᖅᓯᒪᓚᐅᑲᒃᑐᖅ, ᐅᕝᕙᓘᓐᓃᑦ 

ᐳᓛᕆᐊᖅᓯᒪᔪᖅ ᓄᓇᕗᒻᒧᑦ.  

 

ᑕᑕᑎᕆᐊᓖᑦ ᐱᔭᐅᖃᑦᑕᖅᑐᑦ ᐋᓐᓂᐊᕕᓕᐊᕈᓐᓇᕐᓂᕐᒧᑦ ᐊᒻᒪ ᐃᑲᔪᖅᓱᖅᑐᑦ ᑎᑎᖅᑲᑦ ᐱᔭᐅᔭᕆᐊᓖᑦ 

ᓇᓗᓇᐃᖅᓯᓂᕐᒧᑦ ᓄᓇᖃᕐᓂᕐᒧᑦ. ᐱᔪᓐᓇᖅᑎᑕᐅᔪᑦ ᓄᓇᖃᖅᑐᑦ ᐋᓐᓂᐊᕕᓕᐊᕈᓐᓇᐅᑎᒥᑦ 

ᐊᐅᒃᑕᔫᖅᑖᖅᑎᑕᐅᓲᑦ ᐊᒻᒪ ᐊᔾᔨᐅᙱᑦᑐᒥᑦ ᐋᓐᓂᐊᕕᓕᐊᕈᓐᓇᐅᑎᒧᑦ ᓈᓴᐅᑎᒥ. 

ᓇᓪᓕᐅᒃᑯᒫᖃᕈᓐᓇᕐᓂᖓ ᐱᒋᐊᕐᕕᒃᓴᖃᓲᖅ ᐅᓪᓗᖅ ᓯᕗᓪᓕᖅᐹᖓᓂ ᐱᖓᓱᓄᑦ ᑕᖅᑭᓄᑦ 

ᑕᒫᓃᓯᒪᓕᖅᐸᑦ ᓄᓇᕗᒻᒥ. ᑭᓯᐊᓂ, ᐅᓪᓗᖅ ᓯᕗᓪᓕᖅᐹᖓᓂ ᐊᑐᕈᓐᓇᕐᓂᖅ ᐊᑐᐃᓐᓇᐅᓯᒋᐊᓲᖅ 

(ᓲᕐᓗ ᐃᓅᕋᑖᖅᑐᓄᑦ ᐊᓈᓇᖏᑦ ᐊᑖᑕᖏᓪᓘᓐᓃᑦ ᐱᔪᓐᓇᖅᑎᑕᐅᓯᒪᔪᑦ ᓇᓪᓕᐅᒃᑯᒫᓂᑦ). 

 

ᐃᓚᒋᔭᐅᔪᑦ ᑲᓇᑕᐅᑉ ᐅᓇᑕᖅᑎᖏᓐᓄᑦ, ᐊᒻᒪ ᑎᒍᔭᐅᓯᒪᔪᑦ ᓄᓇᕘᑉ ᓯᓚᑖᓂ 

ᐱᔪᓐᓇᖅᑎᑕᐅᓯᒪᙱᑦᑐᑦ ᐊᑎᓕᐅᕆᓂᕐᒧᑦ. ᑖᒃᑯᐊ ᐊᕕᑦᑐᖅᓯᒪᔪᑦ ᐱᔪᓐᓇᖅᑎᑕᐅᔪᑦ ᐅᓪᓗᖅ-

ᓯᕗᓪᓕᖅᐹᒥᑦ ᓇᓪᓕᐅᒃᑯᒫᖃᓕᕐᓂᕐᒥᑦ ᐊᓂᑕᐅᓯᒪᓕᖅᐸᑕ. ᐱᔾᔪᑎᒋᓗᒍ ᐋᖅᑭᒋᐊᖅᑕᐅᓂᖓ ᑲᓇᑕᒥ 

ᐋᓐᓂᐊᖅᑐᓕᕆᓂᕐᒧᑦ ᒪᓕᒐᖓᓂ, ᐊᒻᒪ ᐊᓯᔾᔨᖅᑕᐅᓂᖏᑦ ᓄᓇᕗᒻᒥ ᐃᓅᓕᓴᖅᑕᐅᓂᕐᒧᑦ 

ᓇᓪᓕᐅᒃᑯᒫᑦ ᒪᓕᒐᖅ ᑕᐃᑰᓇ ᐱᖁᔭᒃᓴᖅ 53 – ᒪᓕᒐᑎᒍᑦ ᐊᓯᔾᔩᓂᕐᒥᑦ ᐃᓅᓕᓴᖅᑕᐅᓂᕐᒧᑦ 

ᓇᓪᓕᐅᒃᑯᒫᖏᑦ ᒪᓕᒐᖓ, ᐊᑐᓕᕐᓂᖓ ᐄᐳᕈ 1, 2013, ᐸᓖᓯᒃᑯᓐᓄᑦ ᐃᓚᒋᔭᐅᔪᑦ 

ᐱᔪᓐᓇᖅᑎᑕᐅᔪᑦ ᓇᓪᓕᐅᒃᑯᒫᓂᑦ ᓄᓇᕗᒻᒥ.  

 

ᑕᐃᒪᙵᓂ ᒫᔾᔨ 31, 2015, ᐊᑎᓕᐅᖅᓯᒪᓚᐅᖅᑐᑦ 36,667 ᐊᑐᓂ ᓄᓇᕗᒻᒥ 

ᐋᓐᓂᐊᕕᓕᐊᕈᓐᓇᕐᓂᕐᒧᑦ ᓇᓪᓕᐅᒃᑯᒫᖏᓐᓄᑦ, ᐊᒥᓱᙳᒃᑲᓐᖅᑐᑦ 1350-ᓂᑦ ᐊᕐᕌᓂᐅᓚᐅᖅᑕᒥᑦ.  

 

 

ᓇᓪᓕᐅᒃᑯᒫᑎᒎᖓᔪᑦ ᓘᒃᑖᓄᑦ ᐱᔨᑦᑎᕋᐅᑏᑦ 

 

ᒪᓕᒐᐅᔪᖅ, ᐃᓚᖓᓂ 3(1), ᐊᒻᒪ ᐃᓅᓕᓴᖅᑕᐅᓂᕐᒧᑦ ᒪᓕᒋᐊᓖᑦ, ᐃᓚᖓᓂ 3, ᓇᓪᓕᐅᒃᑯᒫᑎᒍᑦ 

ᓘᒃᑖᓂᑦ ᐱᔨᑦᑎᕋᐅᑏᑦ ᓄᓇᕗᒻᒥ. ᐅᖃᐅᓯᐅᔪᖅ “ᓇᓪᓕᐅᒃᑯᒫᑎᒍᑦ ᓘᒃᑖᓂᑦ ᐱᔨᑦᑎᕋᖅᑕᐅᓂᖅ” 

ᑐᕌᖓᔪᖅ ᐱᔨᑦᑎᕋᐅᑕᐅᔪᓕᒫᓄᑦ ᐃᓅᓕᓴᐅᑎᓕᕆᖃᑦᑕᖅᑐᓂᑦ ᐃᓅᓕᓴᖅᑕᐅᒋᐊᖃᕐᓂᖅ ᒪᓕᓪᓗᒍ 

ᐃᓚᓕᐅᔾᔭᐅᓯᒪᓪᓗᑎᓪᓗ ᑕᐃᑲᓂ ᓄᓇᕗᒻᒥ ᐋᓐᓂᐊᕕᓕᐊᕈᓐᓇᐅᑎᐅᑉ ᓇᓪᓕᐅᒃᑯᒫᑦ ᐊᑭᓕᐅᑎᓄᑦ 

ᓇᓗᓇᐃᖅᑕᐅᓯᒪᔪᓄᑦ ᐃᑲᔫᑎᒃᓴᐅᔪᓄᑦ ᓇᓪᓕᐅᒃᑯᒫᒃᑯᑦ ᓇᓂᔭᐅᔪᓐᓇᖅᑐᑦ ᐃᓅᓕᓴᕆᐊᖃᕐᓂᕐᒧᑦ 

ᒪᓕᒋᐊᓕᓐᓂ. ᓇᓪᓕᐅᒃᑯᒫᑎᒍᑦ ᐱᔨᑦᑎᕋᕐᓂᐅᔪᖅ ᐊᑐᐃᓐᓇᐅᙱᑉᐸᑦ ᓄᓇᕗᒻᒥ, ᐱᔨᖅᑎᑦᑕᐅᔪᑦ 

ᐊᓯᐊᓄᑦ ᐊᐅᓪᓚᖁᔭᐅᓲᑦ ᐃᑲᔪᖅᑕᐅᓂᕐᒧᑦ. ᓄᑖᓂᑦ ᐱᔨᑦᑎᕋᐅᑎᓂᑦ ᐃᓚᓯᔪᖃᓚᐅᙱᑦᑐᖅ ᐊᒻᒪ 

ᐲᖅᓯᔪᖃᓚᐅᙱᑦᑐᖅ ᑎᑎᖅᓯᒪᔪᓂᑦ ᓇᓪᓕᐅᒃᑯᒫᑎᒍᑦ ᐱᔨᑦᑎᕋᐅᑕᐅᔪᓂᑦ ᑕᐃᑲᓂ 2014/2015-ᒥᑦ.  

ᑖᓐᓇ ᐋᓐᓂᐊᓯᐅᖅᑎᐅᓂᕐᒧᑦ ᒪᓕᒐᖅ ᐱᔪᓐᓇᐅᑎᐅᒻᒪᑦ ᓚᐃᓴᓐᓯᑎᒍᑦ ᐋᓐᓂᐊᓯᐅᖅᑎᐅᔪᓂᑦ 

ᓄᓇᕗᒻᒥ; ᐱᔪᓐᓇᖅᑎᑕᐅᓲᖑᓪᓗᑎᑦ ᐋᓐᓂᐊᓯᐅᖅᑎᐅᔪᑦ ᑲᒪᕙᓪᓗᑎᑦ ᓘᒃᑖᖑᓂᕐᒨᖓᔪᓂᑦ 

ᐱᔨᑦᑎᕋᐅᑎᓂᑦ ᓄᓇᕗᒻᒥ.  

 

ᓘᒃᑖᑦ ᐊᑲᐅᙱᓕᐅᕈᑎᖃᕆᐊᖃᙱᑦᑐᑦ ᑕᐃᒃᑯᓂᖓ ᓯᓚᑦᑐᖅᓴᕐᕕᒃᑯᓐᓂ ᓘᒃᑖᓄᑦ ᐱᓚᒃᑐᐃᔨᓄᓪᓗ 

(ᑲᓇᑕᒥ) ᐊᒻᒪ ᓚᐃᓴᓐᓯᖃᑦᑎᐊᕐᓗᑎᑦ ᐃᖅᑲᓇᐃᔭᕈᓐᓇᕐᓂᕐᒧᑦ ᓄᓇᕗᒻᒥ. ᐱᓕᕆᕝᕕᐅᔪᖅ 

ᐃᖅᑲᓇᐃᔭᖅᑎᓪᓚᕆᓐᓄᑦ, ᖁᕐᓗᖅᑑᒦᑦᑐᖅ, ᑲᒪᒋᔭᖃᓲᖅ ᐊᑎᓕᐅᕆᓂᕐᒥᑦ ᐊᒻᒪ 

ᓚᐃᓴᓐᓯᑖᑎᑦᓯᓂᕐᒥᑦ ᓄᓇᕗᒻᒥᐅᑕᐅᔪᓄᑦ ᓘᒃᑖᓄᑦ ᐋᓐᓂᐊᖅᑐᓕᕆᓂᕐᒧᑦ ᐊᑎᓕᐅᓂᕐᒧᑦ 

ᑲᑎᒪᔨᕋᓛᑎᒍᑦ.  

 

ᐊᑖᓃᑦᑐᑦ ᓇᓗᓇᐃᖅᓯᔪᖅ ᓇᓪᓕᐅᒃᑯᒫᑎᒎᖓᔪᓂᑦ ᒪᓕᓪᓗᓂ ᓄᓇᕗᒻᒥ ᐃᓅᓕᓴᖅᑕᐅᓂᕐᒧᑦ 

ᒪᓕᒋᐊᓕᖏᓐᓂ. ᐱᔨᑦᑎᕋᐅᑏᑦ ᑖᒃᑯᐊ ᐊᑖᓃᑦᑐᑦ ᓇᓪᓕᐅᒃᑯᒫᓅᖓᔪᑦ ᑲᒪᒋᔭᐅᒃᐸᑦ ᓄᓇᕗᒻᒥ 

ᓯᓚᑖᓂᓘᓐᓃᑦ.  

 

ᐃᒃᐱᖕᓂᐊᕈᓐᓃᑎᑦᑎᓕᕆᓂᖅ ᐃᕐᓂᓱᒃᑐᓕᕆᓂᖅ 

ᖃᑎᒐᒃᑯᑦ-ᑕᖃᒃᑯᑦ ᐱᓚᒃᑐᐃᓂᖅ ᐃᔨᓕᕆᓂᖅ 

ᐅᕕᓂᓕᕆᓂᖅ ᓯᐅᑎᓕᕆᓂᖅ/ᐃᒡᒋᐊᓕᕆᓂᖅ 

ᓘᒃᑖᑐᐃᓐᓇᖅ ᓴᐅᓂᓕᕆᓂᖅ/ᓄᑭᓕᕆᓂᖅ 

ᐃᓪᓕᐊᓕᕆᓂᖅ ᓱᕈᓯᕐᓄᑦ ᐋᓐᓂᐊᖅᑐᓕᕆᓂᖅ 

ᓈᖕᒨᖓᔪᓂᑦ ᐱᓚᒃᑐᐃᓂᖅ ᐅᕕᓂᕐᒥ ᐋᖅᑭᓱᐃᓂᖅ (ᐱᐅᓴᓂᕐᒨᖓᖏᑦᑐᖅ) 

ᑎᒥᐅᑉ ᐊᐅᓚᔾᔪᑎᖏᓐᓂ ᐋᓐᓂᐊᖅᑐᓕᕆᓂᖅ ᐃᓱᒪᓕᕆᓂᖅ 

ᖃᕋᓴᓕᕆᓂᖅ/ᐃᒃᐱᓐᓂᐊᔾᔪᑎᓕᕆᓂᖅ ᑕᕐᕋᖅᑑᑎᓕᕆᓂᖅ 

 ᖁᐃᕝᕕᓕᕆᓂᖅ 

 
 

ᐳᓚᕋᖅᑐᑦ ᐱᓕᕆᔨᒻᒪᕆᑦ, ᓘᒃᑖᕐᓗ, ᐋᖅᑭᒃᓱᖅᑕᐅᓯᒪᔪᒃᑯᑦ ᐱᓕᕆᕝᕕᐅᑉ ᐱᖓᓱᑦ 

ᐊᕕᑦᑐᖅᓯᒪᓂᖏᓐᓄᑦ ᕿᑭᖅᑕᓂᐅᓪᓗ ᐋᓐᓂᐊᕐᕕᐊᓗᖓᓂᑦ ᐱᔨᑦᑎᕋᖃᑦᑕᕐᒥᔪᑦ ᓇᓪᓕᐅᒃᑯᒫᑎᒍᑦ 

ᓘᒃᑖᓕᕆᓂᕐᒧᑦ ᐱᔨᑦᑎᕋᐅᑎᓂᑦ ᓄᓇᕗᒻᒥ.  

 

ᑕᒪᒃᑯᐊ ᓄᓇᕗᒻᒥ ᐱᔨᑦᑎᕋᖅᑕᐅᓚᐅᖅᑐᑦ ᐱᓕᕆᔨᒻᒪᕆᓐᓄᑦ ᐳᓚᕋᖃᑦᑕᖅᑐᑦ ᐱᓕᕆᔨᒻᒪᕆᑦ 

ᐱᓕᕆᐊᒃᓴᖓᑎᒍᑦ: ᐃᔨᓕᕆᓂᖅ, ᓴᐅᓂᓕᕆᓂᖅ/ᓄᑭᓕᕆᓂᖅ, ᑎᒥᐅᑉ ᐊᐅᓚᔾᔪᑎᖏᓐᓂ 

ᐋᓐᓂᐊᖅᑐᓕᕆᓂᖅ, ᓯᐅᑎᓕᕆᓂᖅ/ᐃᒡᒋᐊᓕᕆᓂᖅ, ᖃᕋᓴᓕᕆᓂᖅ/ᐃᒃᐱᓐᓂᐊᔾᔪᑎᓕᕆᓂᖅ, 

ᓇᒡᒍᐊᕐᓗᓕᕆᓂᖅ, ᐅᕕᓂᓕᕆᓂᖅ, ᓱᕈᓯᕐᓄᑦ ᐋᓐᓂᐊᖅᑐᓕᕆᓂᖅ, ᐃᕐᓂᓱᒃᑐᓕᕆᓂᖅ, 

ᐃᓱᒪᓕᕆᓂᖅ, ᖃᓂᒃᑯᑦ ᐱᓚᒃᑐᐃᔨ ᐊᒻᒪ ᑎᒥᒥᒍᑦ ᓈᒻᒪᖏᓪᓕᐅᕈᑎᖃᕐᓂᖅ. ᐳᓚᕋᓚᐅᖅᑐᑦ 

ᐱᔾᔪᑕᐅᓪᓗᑎ ᖃᐃᖁᔭᐅᓯᒪᓂᖏᓐᓄᑦ ᐊᒻᒪ ᐊᑐᐃᓐᓇᐅᓂᖏᓐᓄᑦ ᐱᓕᕆᔨᒻᒪᕆᐅᔪᑦ.  

 

 

ᓇᓪᓕᐅᒃᑯᒫᑎᒎᖓᙱᑦᑐᑦ ᓘᒃᑖᓄᑦ ᐱᔨᑦᑎᕋᐅᑏᑦ 

ᐱᔨᑦᑎᕋᐅᑎᐅᔪᑦ ᐊᑐᖁᔭᐅᔪᑦ, ᐊᒻᒪ ᒪᓕᑦᑎᐊᖅᑐᑦ ᑖᔅᓱᒥᖓ, ᒪᓕᒐᐅᔪᒥᑦ ᐊᒻᒪ ᒪᓕᖁᔭᐅᔪᓂᑦ, ᐊᒻᒪ 

ᑖᓐᓇ ᐋᓐᓂᐊᕕᐊᓗᖕᒧᑦ ᓇᓪᓕᐅᒃᑯᒫᓄᑦ ᐊᒻᒪ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐃᓄᓕᕆᔨᒃᑯᓐᓄᓪᓗ 

ᒪᓕᒐᐅᔪᖅ ᒪᓕᖁᔭᐅᔪᓪᓗ, ᓇᓪᓕᐅᒃᑯᒫᒃᑰᖅᑎᑕᐅᔪᑦ.  

 

ᐊᓯᓕᒫᑦᑎᐊᖏᑦ ᐱᔨᑦᑎᕋᕐᓂᕐᒧᑦ, ᐃᓚᖃᕐᓗᓂ ᓘᒃᑖᒧᑦ ᐱᔨᑦᑎᕋᐅᑏᑦ ᐋᓐᓂᐊᓂᕐᒧᑦ 

ᐱᔭᐅᒋᐊᖃᙱᓪᓚᕆᑦᑐᑦ, ᑕᐃᔭᐅᔪᑦ ᓇᓪᓕᐅᒃᑯᒫᖃᙱᑦᑐᑦ. ᐱᔨᑦᑎᕋᐅᑏᑦ ᐆᒪ ᐊᑖᓃᑦᑐᑦ 

ᐃᖅᑲᓇᐃᔭᖅᑎᓄᑦ ᐊᑦᑕᕐᓇᖅᑕᐃᓕᒪᓂᕐᒧᑦ ᓇᓪᓕᐅᒃᑯᒫᓂᒃ ᖃᐅᔨᓴᖅᑎᒃᑯᓐᓂ ᐊᒻᒪ ᐊᓯᖏᑦ 

ᒐᕙᒪᑐᖃᒃᑯᑦ ᐅᕝᕙᓘᓐᓃᑦ ᓄᓇᕗᑦ ᒪᓕᒐᖓᑎᒍᑦ ᓇᓪᓕᐅᒃᑯᒫᖃᖅᑎᑕᐅᙱᑦᑐᑦ ᓄᓇᕗᒻᒥ 

ᐋᓐᓂᐊᕕᓕᐊᕈᓐᓇᕐᓂᕐᒧᑦ ᓇᓪᓕᐅᒃᑯᒫᓂᑦ.  



 

 

 ᒪᑉᐱᒐᖅ 6   6ᓂᑦ 

 

 

 

ᓇᓪᓕᐅᒃᑯᒫᑎᒎᖓᔪᑦ ᐱᔨᑦᑎᕋᐅᑏᑦ ᐊᑐᐃᓐᓇᐅᔪᑦ ᑲᓇᑕᒥ (ᓄᓇᕘᑉ ᓯᓚᑖᓂ) 

ᒪᓕᒐᐅᔪᖅ, ᐃᓚᖓᓂ 4(2), ᓇᓗᓇᐃᖅᓯᔪᖅ ᐃᑲᔫᓯᐊᖑᔪᓐᓇᖅᑐᓂᑦ ᐊᑭᓕᖅᑕᐅᔪᓐᓇᖅᑐᑦ 

ᐋᓐᓂᐊᖅᑐᓕᕆᓂᕐᒧᑦ ᐱᔨᑦᑎᕋᖅᑕᐅᓪᓗᓂ ᓄᓇᕘᑉ ᓯᓚᑖᓂ, ᑭᓯᐊᓂ ᑲᓇᑕᒦᓪᓗᓂ. 

 

ᓄᓇᕗᒻᒥ ᓘᒃᑖᓄᑦ ᐊᑭᓖᓂᕐᒧᑦ ᐊᖏᕈᑎᖃᕐᒪᑕ ᑲᓇᑕᒥ ᐊᕕᑦᑐᖅᓯᒪᔪᓕᒫᓄᑦ ᐊᒻᒪ ᐅᑭᐅᖅᑕᖅᑐᒥᑦ 

ᐊᕕᑦᑐᖅᓯᒪᓂᖏᓐᓄᓪᓗ (ᑯᐸᐃᒃ ᐃᓚᐅᓇᓂ, ᑖᕙᓂᓕ ᓘᒃᑖᖏᑦ ᐊᑭᓖᑎᑦᓯᓲᖑᒻᒪᑕ). ᑕᒪᒃᑯᐊ 

ᐊᖏᕈᑎᐅᔪᑦ ᐊᑭᓖᕈᑕᐅᓲᖑᒻᒪᑕ ᓇᓪᓕᐅᒃᑯᒫᑎᒍᑦ ᑭᒡᒐᖅᑐᐃᓗᑎᑦ ᓄᓇᕗᒻᒥᐅᓂᑦ ᓇᓪᓕᐅᒃᑯᒫᑎᒍᑦ 

ᐱᔨᑦᑎᕋᑦᑕᐅᔪᓄᑦ ᓄᓇᕘᑉ ᓯᓚᑖᓂ.  

 

ᑕᐃᑲᓂ 2014/2015-ᒥᑦ, ᑲᑎᓪᓗᒋᑦ $7,607,809 ᐊᑭᓕᖅᑕᐅᓚᐅᖅᑐᖅ ᓘᒃᑖᓄᑦ ᐱᔨᑦᑎᕋᐅᑎᓄᑦ 

ᓄᓇᕘᑉ ᓯᓚᑖᓄᑦ.  

 

ᓇᓪᓕᐅᒃᑯᒫᑎᒎᖓᔪᑦ ᐱᔨᑦᑎᕋᐅᑏᑦ ᐊᑐᐃᓐᓇᐅᔪᑦ ᑲᓇᑕᐅᑉ ᓯᓚᑖᓂ 

 

ᑖᓐᓇ ᐃᓅᓕᓴᖅᑕᐅᓂᕐᒧᑦ ᓇᓪᓕᐅᒃᑯᒫᑦ ᒪᓕᒐᖅ, ᐊᑖᓂ 4(3), ᓇᓗᓇᐃᖅᓯᔪᖅ ᐃᑲᔫᓯᐊᓂᑦ 

ᐊᑭᓕᖅᑕᐅᔪᓐᓇᖅᑐᑦ ᓇᓪᓕᐅᒃᑯᒫᑎᒎᖓᔪᓂᑦ ᐱᔨᑦᑎᕋᖅᑕᐅᔪᖃᖅᑎᓪᓗᒍ ᑲᓇᑕᐅᑉ ᓯᓚᑖᓂ. 

ᓄᓇᕗᒻᒥᐅᑕᐅᔪᑦ ᐋᓐᓂᐊᓕᕌᖓᒥᒃ ᐋᓐᓂᐊᖅᑐᓕᕆᓂᕐᒧᓪᓗ ᑲᒪᒋᔭᐅᔭᕆᐊᖃᖅᑎᓪᓗᒋᑦ 

ᐊᐅᓪᓚᖅᓯᒪᓂᖏᓐᓂ ᕿᑲᕆᐊᖅᓯᒪᓂᕐᒧᑦ ᐃᖅᑲᓇᐃᔭᕐᓂᕐᒧᓪᓘᓐᓃᑦ, ᓇᓪᓕᐅᒃᑯᒫᑎᒍᑦ ᓘᒃᑖᓄᑦ 

ᐱᔨᑦᑎᕋᐅᑏᑦ ᐊᑭᓕᖅᑕᐅᓲᑦ ᐊᑭᐅᔪᑦ ᓇᓕᒧᒋᓪᓗᓂᒋᑦ ᑲᒪᒋᔭᐅᖔᓐᓂᖅᐸᑦ ᓄᓇᕗᒻᒥ. 

 

ᑕᐃᑲᓂ 2014/2015-ᒥᑦ, ᑲᑎᓪᓗᒋᑦ $1803.00 ᐊᑭᓕᖅᑕᐅᓚᐅᖅᑐᖅ ᓘᒃᑖᓄᑦ ᐱᔨᑦᑎᕋᐅᑎᓄᑦ 

ᑲᓇᑕᐅᑉ ᓯᓚᑖᓄᑦ.  

 

ᑕᐃᑲᓂ 2014/2015-ᒥᑦ ᐋᓐᓂᐊᔪᓂ ᑕᑯᔭᐅᔪᖃᕆᐊᖃᓚᐅᙱᑦᑐᖅ ᑲᓇᑕᐅᑉ ᓯᓚᑖᓂ 

ᐋᓐᓂᐊᖅᑐᓕᕆᓂᕐᒧᑦ. 

 


